
PM hargai bantuan            
selamatkan warga Malaysia
Kuala Lumpur: Datuk Seri Anwar Ibrahim, menzahirkan peng- 
hargaan kepada beberapa negara luar yang menghulurkan ban­
tuan kepada proses membawa keluar rakyat Malaysia terkandas 
di Gaza, Nurul Ain Haron, yang dapat dibawa keluar semalam.

Perdana Menteri yang berada di Riyadh, Arab Saudi se­
malam, sempat meluangkan masa bercakap menerusi pang- 
gilan video, sejurus Nurul Ain, 37, dan suaminya, Mohamed A 
M Shaat, yang juga rakyat Palestin, melepasi pintu sempadan 
Rafah, Mesir pada jam 2.33 pagi.

“Alhamdulillah pada awal pagi ini, saya berkesempatan 
melangsungkan panggilan video dengan Nurul Ain, rakyat 
kita yang terkandas di Semenanjung Gaza sejak perang meletus 
lebih sebulan yang lalu.

“Saya ingin merakamkan rasa terima kasih Kerajaan Malay­
sia kepada beberapa buah negara lain yang tidak ketinggalan 
menghulurkan apa juga bantuan dalam proses membawa keluar 
rakyat Malaysia ini,” katanya menerusi kenyataan di media 
sosial, semalam.

Dalam perbualan itu, Nurul Ain dan suaminya turut 
menyampaikan penghargaan dan ucapan terima kasih mereka 
kepada Kerajaan Malaysia yang sedaya upaya memastikan 
kedua-duanya selamat dibawa keluar dari Gaza.


